
Hans Keilson
(1909, Bad Freienwald -
Alemania, 2011, Hilversum
- Herbehereak) familia
judu batean jaioa,
1933.ean argitaratu zuen

bere lehen idazlana Das Leben geht weiter
(Bizitza aurrera doa). Fischer argitaletxeak
plazaratu zuen idazle judu baten azken
idazlana izan zen, Nurembergeko lege
arrazistak indarrean sartu baitziren berehala.

1940. urtean naziak Herbehereak
okupatutakoan ezkutatu eta buru egiteko
klandestinitatera jo zuen, nederlandar
erresistentziarekin lan egin zuen.
Bizirik atera zen gerratik, ez, ordea, bere
gurasoak, naziek Auschwitz-Birkenauen hil
baitzituzten. Gerra garaian idatzi zuen orain
aurkezten dugun Minorreko komedia eta
idazten hasi zen bere idazlan ezagunena, Der
Tod des Widersachers (Aurkariaren heriotza).

Eleberri honetan, judu ez den bikote batek naziengandik
ihesi doan judu bat ezkutatzen du etxean. Hala, bada, idaz-
learen estilo soilean, hirukote horren arteko elkarbizitza,
solasaldiak, haserreak, beldurra, klaustrofobia, elkartasuna
eta itxaropena agertzen dira orriotan. Egilea bera, nazien-
gandik ihesi, Herbeheretako erresistentzian ibili zen eta,
klandestinitatean idatzia, liburu honek, neurri batean, sa-
sian ibilitako garaiko bere bizipenak ditu oinarri.
«Ez naiz heroia izan, ez nuen balentria handirik egin», esa-
ten zuen Hans Keilsonek erresistentzian ibilitako garaiak
gogora ekartzen zituenean. Baina liburu honetan argi ge-
ratzen da, besteak beste, erresistentzia oro, keinu handi
zein txikiez osatuta dagoela eta, horiek egiterakoan, edo-
zein akats heriozkoa izan daitekeela.

